BAB |11
METODEU PANALUNGTIKAN

Dina ieu bab dipedar ngeunaan désain panalungtikan, data jeung sumber
data, téhnik ngumpulkeun data, instrumén panalungtikan sarta analisis data. leu
panalungtikan kaasup kana métodeu kualitatif. Nurutkeun Bogdan jeung Taylor
(dina Moleong, 2010, kc. 4) métodeu kualitatif nya éta prosedur panalungtikan
anu ngahasilkeun data déskriptif mangrupa data lisan atawa tulisan ti jalma-jalma
sarta paripolah anu keur ditalungtik. Luyu jeung éta hal, Sudjana (2013, kc. 52)
nétélakeun yén métodeu panalungtikan déskriptif digunakeun pikeun
ngadéskripsikeun atawa ngajéntrékeun peristiwa sarta kajadian anu aya dina
mangsa ayeuna.

Patali jeung éta hal, Sugiyono (2016, kc. 8) nétélakeun yén métodeu
kualitatif disebut métodeu panalungtikan naturalistik, sabab panalungtikan
dilakukeun dina kaayaan nu alamiah (natural setting). Métodeu kualitatif disebut
ogé métodeu étnografi. leu hal dilantarankeun yén métodeu panalungtikan
kualitatif leuwih loba digunakeun pikeun panalungtikan dina widang antropologi
budaya. Disebut métodeu kualitatif sabab data nu geus kakumpulkeun sarta
analisis sifatna leuwih kualitatif. Dumasar kana éta hal, Qori’ah (2015, kc. 33)
nétélakeun yén panalungtikan étnografi mangrupa panalungtikan ngeunaan
paripolah manusa dina kahirupan sapopoé anu latarna (setting) lumangsung
sacara tuluy-tumuluy, kalayan museurkeun paniténna kana interprétasi budaya
tina paripolah manusana éta sorangan.

Analisis anu digunakeun dina panalungtikan kualitatif sifatna leuwih
déskriptif-analitik anu hartina miboga interprétasi kalayan eusi anu dijieun sarta
disusun sacara sistematik/sagemblengna tur sistematis (Margono, 2014, kc. 36-
37). Nurutkeun Ratna (2013, kc. 53) métodeu déskriptif analitik mangrupa
métodeu anu dilakukeun ku cara ngadéskripsikeun fakta-fakta, tuluy disusul ku

cara analisis. Sacara étimologis déskripsi jeung analisis hartina ngadadarkeun.

Panalungtikan kualitatif utamana digunakeun dina panalungtikan masalah
kamasarakatan anu diguar sacara teleb sarta miboga maksud pikeun maham kana
sifat sarta ma’na pikeun individu anu aya di sabudeureuna. Ieu panalungtikan 0gé
dimekarkeun pikeun niténan pandangan manusa anu béda-béda dina widang élmu
sosial, saperti sajarah, filsafat, antropologi, sosiologi, sarta psikologi (Margono,
2014, kc. 108). Ku kituna, ieu panalungtikan digunakeun pikeun maluruh ulikan
struktural sarta ajén étnopédagogik dina pupujian anu aya di Désa Cimaung
Kacamatan Cimaung Kabupatén Bandung.

3.1. Désain Panalungtikan

Désain panalungtikan mangrupa léngkah-léngkah panalungtikan anu
dilaksanakeun ku panalungtik. Léngkah-léngkah panalungtikan (désain) mangrupa
sakabéh proses pamikiran anu asak ngeunaan hal-hal anu rék dilaksanakeun.
Désain panalungtikan ogé mangrupa tatapakan, sarta bisa dijadikeun dasar
pangajén, boh ku panalungtik boh ku jalma séjén ngeunaan kagiatan
panalungtikan. Ku kituna, léngkah-léngkah panalungtikan miboga tujuan pikeun
méré pertanggungjawaban kana sakabéh 1éngkah nu digunakeun (Margono, 2014,
kc. 100).

leu di handap mangrupa désain panalungtikan anu digunakeun
panalungtik.

Bagan 3.1
Désain Panalungtikan

Nangtukeun Masalah

Nangtukeun Objék Panalungtikan
(Téks Pupujian nu aya di Désa
Cimaung)

Wawancara

Studi Pustaka
(Nangtukeun tiori jeung métodeu panalungtikan)

Ngumpulkeun data

Ngolah jeung nganalisis data

Ngalarapkeun hasil panalungtikan kana
widang atikan (bahan pangajaran)

Nyusun kacindekan

3.2. Data jeung Sumber Data

Nurutkeun Danadibrata (2009, kc. 161) data (Sskr.) nya éta paméré atawa
naon-naon anu dibikeun. Jadi, data téh mangrupa hal anu dibikeun ti informan
atawa narasumber ka panalungtik. Data dina ieu panalungtikan nya éta pupujian
anu aya di Désa Cimaung Kacamatan Cimaung Kabupatén Bandung. Data nu
kapanggih aya 41 pupujian, sedengkeun anu dianalisis ngan ukur 10 pupujian. Eta
pupujian téh dianggap nyumponan sarta bisa diluyukeun jeung alternatif bahan
pangajaran di SMP.

Lofland jeung Lofland (dina Moleong, 2010, kc. 157) nétélakeun yén:
“sumber data utama dalam penelitian kualitatif ialah kata-kata dan
tindakan, selebihnya adalah data tambahan seperti dokumen dan lain-lain.
Berkaitan dengan hal itu, pada bagian ini jenis data dibagi ke dalam kata-
kata, tindakan, sumber data tertulis, foto, dan statistik. ”

Ditilik tina sumber datana, ngumpulkeun data téh dibagi kana dua jenis nya
éta sumber primér jeung sumber sékundér. Sumber primér mangrupa sumber data
anu sacara langsung dibikeun ka nu ngumpulkeun data atawa panalungtik.
Sedengkeun sumber sékundér mangrupa sumber data anu sacara teu langsung
dibikeun ka pangumpul data, upamana ngaliwatan jalma séjén atawa dokumen
(Ratna, 2013, kc. 137).

Cindekna, sumber data nya éta subjék anu ditalungtik pikeun nyangking
data, saperti dokumén, foto, sumber data tinulis, jrrd. Sumber data dina ieu
panalungtikan mangrupa sumber data primér anu dicangking ti sababaraha
narasumber anu aya di Désa Cimaung Kacamatan Cimaung Kabupatén Bandung,

anu ngawengku 10 kampung.

3.3. Téhnik Ngumpulkeun Data

Nurutkeun Vreddenbreght (dina Ratna, 2013, kc. 37) téhnik téh miboga
hubungan jeung data primér. Dina ieu hal, sababaraha téhnik anu mindeng
dimangpaatkeun diantarana nya éta wawancara, kuisionér, rekaman, statistik,

dokumén, angkét, téhnik kartu data, téhnik talaah pustaka, téhnik obsérvasi, jrrd.

Téhnik ngumpulkeun data anu digunakeun dina ieu panalungtikan nya éta
téhnik ulikan pustaka, téhnik dokuméntasi, téhnik obsérvasi, jeung téhnik

wawancara.

3.3.1. Téhnik Ulikan Pustaka

Téhnik ulikan pustaka mangrupa téhnik anu digunakeun pikeun nyangking
informasi anu aya patalina jeung pupujian, upamana tina buku, jurnal ilmiah,
sumber arsip, dokumén pribadi, média massa, internét, jrrd.

Panalungtik ngalengkepan data jeung informasi anu ngarojong kana objék
panalungtikan, upamana ngeunaan tiori pupujian sawangan Yus Rusyana (1971).
Salian ti éta, aya ogé tiori struktural sawangan Dedi Koswara (2013), tiori
étnopédagogik sawangan Yayat Sudaryat (2015), sarta tiori-tiori séjén anu aya

patalina jeung ieu panalungtikan.

3.3.2. Téhnik Dokuméntasi

Tehnik dokumentasi mangrupa salah sahiji téhnik panalungtikan anu
ngagunakeun dokuméntasi dina ngumpulkeun datana. Nurutkeun Sugiyono (2016,
kc. 240) dokumén mangrupa catetan peristiwa anu geus kaliwat. Dokumén bisa
wangun tinulis, gambar, atawa karya-karya monuméntal ti salah sahiji jalma.

Luyu jeung pamadegan di luhur, Arikunto (2006, kc. 231) nétélakeun yén
téhnik dokuméntasi nya éta néangan data ngeunaan hal-hal atawa variabel anu
mangrupa catetan, buku, koran, majalah, prasasti, notulén rapat, Iégger, agénda,
jrrd. Dina ieu panalungtikan, téhnik dokuméntasi anu digunakeun mangrupa
catetan atawa buku ngeunaan pupujian anu kapanggih di Désa Cimaung
Kacamatan Cimaung Kabupatén Bandung.

3.3.3. Téhnik Obsérvasi

Nurutkeun Nasution (dina Sugiyono, 2016, kc. 226) obsérvasi nya éta
dadasar tina sakabéh élmu pangaweruh. Para ahli ngan ukur gawe dumasar data.
Data nya éta fakta ngeunaan dunya kanyataan anu dicangking ngaliwatan

obsérvasi. Lian ti éta, Arikunto (2006, kc. 229) ngécéskeun yén dina ngagunakeun

téhnik observasi anu leuwih éféktif nya éta ngalengkepan format atawa blangko
pamanggih salaku instrumén. Format anu disusun eusina ngeunaan kajadian atawa
paripolah anu digambarkeun waktu kajadian rék lumangsung.

Téhnik obsérvasi digunakeun pikeun niténan kagiatan-kagiatan anu aya di
Désa Cimaung Kacamatan Cimaung Kabupatén Bandung, utamana waktu

lumangsungna prakték pupujian.

3.3.4. Téhnik Wawancara

Wawancara nya éta paguneman antara dua urang jalma pikeun tukeur
informasi sarta ideu ngaliwatan tanya jawab, nepi ka bisa dikonstruksikeun
ma’nana dina salah sahiji topik nu tangtu. Wawancara digunakeun salaku téhnik
ngumpulkeun data waktu panalungtik rék ngalaksanakeun studi anu mimiti pikeun
manggihan masalah anu keur ditalungtik. Aya sababaraha jenis wawancara nya
éta wawancara terstruktur, wawancara semiterstruktur, sarta wawancara teu
terstruktur (Esterberg dina Sugiyono, 2016, kc. 231-233).

Kahiji, wawancara terstruktur digunakeun salaku téhnik ngumpulkeun data,
waktu panalungtik geus mikanyaho ngeunaan informasi naon baé nu bakal
kapanggih. Ku kituna, panalungtik geus nataharkeun patalékan-patalékanna.
Ngaliwatan wawancara terstruktur, panalungtik bisa ngumpulkeun data ti
sababaraha narasumber.

Kadua, wawancara semiterstruktur mangrupa jenis wawancara anu kaasup
kana kategori in-dept interview, di mana dina ngalaksanakeunana leuwih bébas
batan wawancara terstruktur. Tujuan wawancara semiterstruktur nya éta pikeun
manggihan masalah sacara leuwih teleb, di mana pihak anu keur diwawancara
dipénta pamadegan sarta ideu-ideuna.

Katilu, wawancara teu terstruktur mangrupa wawancara anu bébas di mana
panalungtik teu ngagunakeun padika wawancara anu geus disusun sacara
sistematis tur lengkep pikeun ngumpulkeun datana. Padika wawancara anu
digunakeun ngan ukur gurat badag tina masalah anu rék ditanyakeun.

Téhnik wawancara anu digunakeun dina ieu panalungtikan nya éta

wawancara semiterstruktur. Aya sapuluh patalékan anu geus disiapkeun ngeunaan

pupujian anu aya di Désa Cimaung Kacamatan Cimaung Kabupatén Bandung.

Satuluyna, éta patalékan téh diluyukeun jeung situasi jawaban ti narasumberna.

3.4. Instrumén Panalungtikan

Nurutkeun Sugiyono (2016, kc. 222) dina panalungtikan kualitatif, nu jadi
instrumén atawa alat panalungtikan nya éta panalungtikna sorangan. Ku Kkituna,
panalungtik salaku instrumén kudu “divalidasi”, hartina sakumaha jauhna
panalungtik kualitatif siap dina ngalaksanakeun panalungtikan satuluyna ka
lapangan.

Dina ieu panalungtikan, instrumén anu digunakeun nya éta tabel format
obsérvasi  jeung padika wawancara ngeunaan pupujian di Désa Cimaung
Kacamatan Cimaung Kabupatén Bandung. Format obsérvasi jeung padika
wawancara bisa dititénan dina ieu tabel di handap.

Tabel 3.1

Format Obsérvasi

No. Wasta Padumukan Umur | Pakasaban | Atikan
Tabel 3.2
Padika Wawancara
Wasta
Poé, tanggal :
Patalékan

1. Numutkeun Bapa/lbu/Sadérék kumaha kaayaan pupujian di Désa Cimaung téh?
2. Iraha nyangking informasi ngeunaan pupujian di Désa Cimaung téh? Ti saha?
3. Dina raraga naon ayana pupujian di Désa Cimaung téh?

4. Iraha waktu nganadomkeunana pupujian di Désa Cimaung téh?

5. Ku saha baé dinadomkeunana éta pupujian téh?

6. Kumaha cara ngajarkeun pupujian ka barudak sakola/santri?

7. Naon baé fungsi pupujian anu aya di Désa Cimaung téh?

8. Pupujian naon baé anu mindeng dinadomkeunana?

9. Basa/aksara naon anu digunakeun dina éta pupujian?

10. Kumaha pamadegan lIbu/Bapa/Sadérék ku ayana pangajaran pupujian di
sakola?

3.5. Analisis Data

Bogdan (dina Sugiyono, 2016, kc. 244) nétélakeun yén analisis data nya éta
prosés néangan sarta nyusun data sacara sistematis anu dicangking tina hasil
wawancara, catetan lapangan, jeung bahan-bahan séjén nepi ka bisa dipikaharti,
sarta éta pamanggih téh bisa diinformasikeun ka jalma séjén.

Téhnik analisis data anu digunakeun dina ieu panalungtikan nya éta analisis
data kualitatif anu sifatna induktif, nya éta salah sahiji analisis dumasar kana data
anu dicangking, tuluy dimekarkeun jadi hipotésis. Dumasar kana hipotésis anu
geus dirumuskeun, satuluyna dicindekkeun dumasar hasil anu kakumpulkeun
(Sugiyono, 2016, kc. 245).

leu di handap mangrupa téhnik analisis data anu digunakeun ku panalungtik.

3.5.1. Analisis Saméméh ka Lapangan

Analisis anu dilaksanakeun dumasar kana data sékundér anu digunakeun
pikeun nangtukeun fokus panalungtikan. Fokus panalungtikan anu digunakeun
sifatna masih sementara, tur bakal leuwih mekar waktu panalungtik geus ancrub

ka lapangan.

3.5.2. Analisis Data di Lapangan (Model Miles and Huberman)

Analisis data dina panalungtikan kualitatif dilakukeun waktu ngumpulkeun
data keur lumangsung, tur sabada réngsé ngumpulkeun data dina periode nu
tangtu. Waktu keur lumangsung wawancara, panalungtik bisa sabari nganalisis

jawaban ti narasumber anu keur diwawancara. Miles jeung Huberman (dina

Sugiyono, 2016, kc. 246) nétélakeun yén aktivitas dina analisis data kualitatif
dilakukeun sacara interaktif tur lumangsung sacara ngaguluyur nepi ka réngsé.
Aktivitas anu aya dina analisis data nya éta réduksi data (data reduction),
penyajian data (data display), jeung nyusun kacindekan (conclusion

drawing/verification).

1)  Réduksi data (data reduction)

Data anu dicangking ti lapangan téh kacida lobana. Ku kituna, perlu dicatet
sacara taliti tur dilakukeun analisis data ngaliwatan réduksi data. Réduksi data
hartina ngarangkum, milih hal-hal anu leuwih poko, tur museurkeun kana hal-hal
anu penting. Ku kituna, data anu réngsé diréduksi bisa méré gambaran sacara
leuwih jéntré tur gampang pikeun ditaliti.

Prosés réduksi data dina ieu panlungtikan mangrupa milih-milih pupujian

anu luyu kana pangajaran di tingkat SMP sarta luyu jeung kritéria panalungtikan.

2) Penyajian data (data display)

Sabada data diréduksi, léngkah satuluyna nya éta penyajian data. Dina
panalungtikan kualitatif, penyajian data bisa dilaksanakeun dina wangun bagan,
patalina antar katégori, flowchart, jrrd. Dina penyajian data, mangka léngkah
pikeun maham kana hal anu geus kaalaman tur ngarencanakeun gawé satuluyna
leuwih gampang.

Léngkah penyajian data dina ieu panalungtikan nya éta analisis pupujian
anu didadarkeun kalayan nyosok jero dumasar kana ulikan struktural jeung ajén
étnopédagogik. Ulikan struktural anu ngawengku struktur lahir jeung struktur
batin tina wangun pupujian. Sedengkeun ajén nopédagogik ngawengku ajén
religius, jujur, toleransi, disiplin, kerja keras, kreatif, mandiri, demokratis, rasa
ingin tahu, semangat kebangsaan, cinta tanah air, menghargai prestasi,
bersahabat/komunikatif, cinta damai, gemar membaca, peduli lingkungan, peduli

sosial, jeung tanggung jawab.

3)  Nyusun kacindekan (conclusion drawing/verification)

Léngkah katilu nya éta nyusun kacindekan jeung verifikasi data.
Kacindekan anu mimiti disusun sifatna masih sementara tur bisa robah waktu
bukti-bukti nu kuat teu kapanggih ku panalungtik. Tapi waktu kacindekan anu
didadarkeun ti mimiti, dirojong ku bukti-bukti anu valid tur konsistén, mangka
kacindekan anu didadarkeun téh mangrupa kacindekan anu krédibel.

Kacindekan dina panalungtikan kualitatif mangrupa pamanggih anyar anu
can aya saméméhna. Timuan bisa mangrupa déskripsi atawa gambaran objék anu
samémehna can jéntré.

Dina ieu panalungtikan, kacindekan anu dicangking mangrupa hasil
pamungkas tina panalungtikan anu geus dilaksanakeun ku jalan ngumpulkeun data
tur nganalisis data anu kapanggih ti lapangan.

